
Bangladesh garment factory mi
lendong nung nisung 16 asü

Sri Lanka PM Aamarasuriya-i
India semdangtsü

Dimapur district nung NLTP Act agientsü bangjemtep
Dimapur, October 15, 2025
(TYO): Naga Council Dimapur
(NCD)-i anir Dimapur nung civil
society organizations-i Dimapur
district sasep nung Nagaland
Liquor Total Prohibition (NLTP)
Act of 1989 agientsü atema
sentong ka renemogo.

Mongulbarnü joint
consultative meeting ka nung iba
lemtet agi. Iba senden nung
Dimapur nung amenoka aliba
organizations nungi presidents
aser general secretaries aden.

Nagaland sorkari prohibition
law meyipa reprangshitsü aser
tesem kar nungbo iba ozüng
agientsü akok ta jembiba mapang
ka Dimapur nung lokti tentettemi
iba lemtet agiogo.

"Senden nung Dimapur nung
NLTP Act mapa inyakba
asadanga liasü. Civil society
organizations (CSOs) ajaki küm
36 tashi Act shitak meinyakteti
aruba lemsatep aser district nung
iba Act agientsü mulungtep" ta
NCD President GK Rengma-i
ashi.

"NCD-i teküpokba jenjang

nungi tenzüka iba mapa inyaktsü
atema Federation nem mapa
nungloktsü" ta Dimapur Urban
Council Chairmen Federation
(DUCCF) president aser
Committee on lifting of NLTP Act
Convenor Zasivikho Zakiesato-i
ashi.

"State assembly-i taoba nung
iba Act atema jembiogo, saka state
sorkari tatembang lemtet agitsü.
CSOs-i maneni rongshitsü aser
nüngdakra shidi tasenten zülutsü"
ta Zakiesato-isa ashi.

"Tang tashi inyaka aruba kija
ajangzüktsü atema masü saka
public interest atema lir aser
onoki Nagaland Baptist Church
Council (NBCC) den iba onük
ano melemsatep" ta paisa ashi.

"Küm aika yi noktanga aruba
agi drug achir aika adokogo aser
iba ajanga NLTP Act shitak
meinyaktetba kuli agütsür. Onoki
maneni loktiliba den onok
tangatetba aser tebilembatem
lemsateptsü. East Dimapur
nungia lennirtem den onoki
asüngdangteptsü" ta Zakiesato-
isa ashi.

PDA senden nung NDPP-BJP-NPF tesentaktep akangshitep
Kohima, October 15, 2025
(TYO): Naga Peoples' Front
(NPF)-i People's Democratic
Alliance (PDA) sorkar nung
adenba sülen NDPP aser BJP
teloktem den senden ka menogo
aser idangji Naga nunger külem
taginüba ama tesentaktep alitsü
bangjemtepogo.

Chief Minister Neiphiu Rio-i
Bodbarnü pa indang Official
Residential Complex nung PDA
senden ka ayonga amen. Iba
senden nung NDPP, BJP, aser
NPF nungi tongti lennirtem aden
ta MLA & NPF secretary general
Achumbemo Kikon-i osangbener
dang ashi.

Iba senden nung Deputy
Chief Minister & BJP Legislature
Party leader Y. Patton, BJP
Nagaland President Benjamin
Yepthomi, NDPP Secretary
General Abu Metha, Senior Vice
President Rusemtong
Longkumer aser NPF President
Apong Pongener o Kikon nunger
aden.

NPF Party President-i Chief

Minister Rio dangi Mongulbarnü
shidi ka züluba sülen NPF PDA
sorkar nung denogo ta NPF
Secretary General Kikon-i ashi.

"NPF-i taoba küm ana ser
tesadang tashi PDA sorkar
nungita arur aser iba ya Naga
yimjung maparen akangshitsü
aser asen nübortem dangi
telongjem osang prokshitsü
atema lir" ta pai ashi.

Chief Minister menden ser
amenba senden nung BJP den
maneni PDA teloktep alitsü aser
külemi Naga yimjung maparen
inyaka aotsü bangjemtep ta paisa
ashi.

NDPP aser NPF ka küm
lokteptsüba maparen
tatembangleni aruogo aser
October 21 nü lokteptsü imlar.
Iba anogo ya NPF 63 buba
Foundation Day lir ta Kikon-isa
ashi.

"Onoki Naga nunger ajak
taginübatem atongtsü atema
regional front ka dang akümtsü
meranger. Iba telongjem ajanga
Naga yimten tebilemtsü atema

sabang tashitaitba ka akümtsü
imlar" ta paisa metetdaktsü.

"Asen nübortem temeim,
arogo lennirtem nungi temoatsü
aser taoba Chief Minister aser
taoba NPF president Dr.
Shürhozelie Liezietsu dena
taintemi nungita mapang tajung
ajurutsü imlar" ta Kikon-isa ashi.

"Regional party ana ka kümra
tashi aittsü aser tesem ajak nungi
tebilembatem bendentettsü" ta
paisa shisem.

NPF-i tuluba ayimjema lir
aser Nagaland nung dang masü
saka Manipur o Arunachal
Pradesh nunga party amenoka lir
ta Kikon-i metetdaktsü.

"Naga nunger ka küma
longjemra temelenshi tulu
adoktsü aser regional front ka
küma loktepba ajanga Naga
nunger yimjung maparen
tejakleni bener ao inyaktettsü" ta
paisa shisem.

"Asenoki yimjung aser
terenlok nüngdaker aser onoki iba
atema maneni inyaktsü" ta
Kikon-isa metetdaktsü.

Kohima, October 15, 2025
(TYO): Joint Coordination
Committee (JCC)-i IAS cadre
nung non-NCS officer
manioktsü atema takhangba
agüja pen down strike agiba
ajanga Nagaland ajungalen sorkar
office tem nung timtem
ajuruogo.

JCC nung Confederation of
All Nagaland State Services
Employees Association
(CANSSEA), Nagaland In-
Service Doctors Association
(NIDA), Nagaland Secretariat
Service Association (NSSA),
Nagaland Finance and Accounts
Service Association (NF&ASA),
aser Federation of Nagaland State
Engineering Service Association
(FONSESA) dena lir aser parnoki
October 14, 2025 nungi lungkak
aitba shilem tasembuba tenzük.

Sorkar dang non-NCS officer
ka IAS nung manioktsü aser

meritocracy tangatetba nung
nisungtem shimoktsü takhangba
agüja parnoki lungkak aiter.

Lungkak aitba shilem
tasembuba nung anogo anabuba
tiptema dang süiogo. State
yimtiba nung Directorates ajak,
districts aser sub-divisional
headquarters nung department
ajaki amalitepa aser pusema
shilem agiogo ta JCC
spokesperson kati ashi.

Tanü Chief Secretary
Sentiyanger Imchen-i JCC aser
associations 5 nungi teshimtet
nübotem den senden ka menogo
ta paisa ashi.

Iba senden nung JCC aser
sorkar mapa inyaker teloktem
nungi tirtemi Chief Secretary dang
takhangba onük tongtiba ana
lemsatep. UPSC dangi IAS
induction atema yokba panel list
nungi non-State Cadre candidate
tenüng agientsü aser taruba IAS

induction maparen nung NPSC
clause tanaben bener arua
inyaktsü takhangba onüktem ashi.

Nagaland sorkari 2001 aser
2016 nung Office
Memorandums sülen anidaktsüla
kechiyong item nung Nagaland
Public Service Commission
(NPSC) ajanga mesüra open
advertisement ajanga dang
nisungtem anioktsü lateta lir ta
sorkar mapa inyakertemisa
nenshi.

Brihosibarnü State Cabinet
senden nung committee
takangbatem benoktsü ta Chief
Secretary-i senden nung
adenertem dang nangzükogo ta
JCC spokesperson-i ashi.

Brihostibarnü onoki lungkak
aitba shilem tasembuba
tembangtsü aser Cabinet menden
nung lemtet dak ajemdaker
taruba lungkak aittsü telemtetba
agitsü ta JCC-i metetdaktsüogo.

JCC-i pen down strike ajanga sorkar office tem timtemer

Kohima, October 15, 2025
(TYO): Kohima Municipal
Council (KMC) nung councilor
temi Chairperson, Neikhozo
Suokhrie aser deputy
Chairperson Khrielievi Chüsi
anema no-confidence motion
benokogo.

Nagaland Municipal Act, 2023
nung Section 15 den putepa
October 9 nü no-confidence
motion benoktsü atema written
notice ka agütsüogo ta Kohima
Deputy Commissioner B. Henok
Buchem-i sangdong ka nung ashi.

Iba motion nung ex-officio
aser nominated members medeni
KMC councilor tesadang kati
sign süa lir. KMC nung züngsem

anati Chairperson aser Deputy
Chairperson anema no-
confidence motion benok ta
Kohima DC-isa ashi.

Nagaland Municipal Act, 2023
nuhng Section 15 nung Sub-
Section 3 nung tashi agüja aliba
ama Deputy Commissioner-i
October 22 anüngdang 12:00 ako
nung KMC nung councilor ajak
den senden balaka amentsü
ayongzükogo. Iba senden ya
KMC office nung agitsü aser no
confidence motion indang
jembitsü.

Nagaland nung küm 20 tema
lir külen yaküm June ita nung
Urban Local Bodies indang
election agia liasü.

Dimapur, October 15, 2025
(TYO): Confederation of All
Nagaland State Services
Employees Association
(CANSSEA) kübok Joint
Coordination Committee (JCC)
ajanga pen down strike aliba
pusema nungiter  ta AKM-i
metetdaktsüogo.

Naga nunger ajangzüktsü
atema meritocracy ajungketa iba
mapa inyaker aser Indian
Administrative Service (IAS)
nung Non State Civil Service

officers aniokba magizüker ta
AKM-i sangdong ka nung ashi.

CANSSEA-i mapang shitak
nung mapa inyakba aser
affiliated associations-i iba mapa
pusema nungitba atema
tenüngsang agütsür. Iba ya tanü
atema dang masü saka tarutsü
nung ochimashi agientsü aser
inyaksangshi yanglushitsü
atema lir. Anungji sorkari
inyakyim shitak ajanga IAS nung
nübotem anioktsü ayongzüker,
ta AKM-isa ashi.

Sorkari iba mapa nung tejak
mereprangtsüla aser tang
teinyakdak civil servants
temetentem aser taginübatem
kümzüka ayutsüla ta parnokisa
ashi.

AKM-i tang tagidak lungkak
aitba sentong pusema nungiter
aser tangatetba shitak aliba
senso aser telok ajaki Naga
nunger ajungtsü atema külem
nükjidong atema pusema
nungittsü mepishir ta parnokisa
ashi.

AKM-i JCC pen down strike pusema nungiter

KMC nung Chairperson & Dy Chairperson
anema 'No-Confidence motion' benok

Rajasthan kübok Udaipur nung October 14 aser 15
anogotem Conference of State Tourism Ministers alidang
Nagaland nungi Tourism & Higher Education Minister Temjen
Imna Along-i anir Secretary aser Director Tourism nunger
adenba noksa nung angur.

Kohima nung CPR Awareness Week ayongzüka agi

Kohima, Mongputeni/Oct.
15 (TYO): Linük tesem
ajunga nung October 13-17,
2025 anogotem "Cardio-
Pulmonary Resuscita tion
(CPR) Awareness Week"
amungba nung shilem ka ama
Indian Red Cross Society,
Nagaland State Branch ajanga
78 Battalion CRPF, Zubza den
lungjemer CPR training
programme ka October 15,
2025 nü CRPF Campus,

Zubza, Kohima nung battalion
asoshi ayongzüka liasü.

Ajungben lendong timtem
mapa takum kumzüktsü asoshi
CRP techniques nübur aser
uniformed personnel nem
awareness agütsütsü nükjidong
nung iba sentong ya ayongzüka
liasü.

Dr. Sangita Mary Raja,
CMO-SG (Commandant)
ajanga iba sentong ayongzükba
nükjidong lemsatepba mapang

CPR indang meteta alitsü
nüngdakba rateta ashi.

CPR ya kechi, kodang aser
koma iba ya amshitsü ta asüba
indang lai rasaa ashi aser
mapang shidak nung amshiba
ajanga nisung aika takum
kumzüktsü ta ashi.

Indian Red Cross Society,
Nagaland State Branch nungi
training agütsür temi CPR
indang theory aser practical
session agia liasü.

Dimapur, Mongputeni/Oct.
15 (TYO): Mejangjaba nisung
tasümang ka Super Market,
Dimapur nung daily market
lenmang tezülen lir ta October
15, 2025 nü telephone ajanga
Control Room, Dimapur dangi
osang ka arua liasü.

Osang angazükba sülen duty
nung alirtem iba tesem tonga ao
aser mejangjaba nisung (non-
local) arishi küm 55-60 tsüngta
tain ka süa liasü.

Ozüng agi melaba maparen
ajak renema inyakba sülen
tasümang ya PM examination
aser jangjatsü atema District
Hospital Dimapur morgue nung
yua lir.

Kibur/kinunger/tembar temi
Officer-in-charge, East Police
Station, Dimapur den Mobile
No. 7085055020 ajanga
tongteprateptsü akok, ta
Dimapur Police sangdong ka
ajanga ashi.

Dimapur nung mejangjaba nisung tasümang ka nguteta lir

E-Acution atema nüburtem dang metetdaktsür
Nüburtem aser talisa sen apur dang tsünglanglen shia aliba accounts nung gold ornaments pledge agüja aliba public auction Axis Bank ajanga tsünglanglen shia aliba Branch
nung alitsü ta metetdaktsür.
Tsünglanglen shia aliba Sen apur temi (Borrowers) Axis Bank Limited nungi security ama pledge of gold ornaments ("Gold Loan Facility") tenüng nung sen apu. Sen apur/
Guarantors tem dang Gold loan facility agiba nung temonoktsü aliba sen menokang ta Senpur/Guarantors nem Demand notices tem agüja liasü. Ajisüaka Sen apur/Guarantors
temi apua aliba sen meyipa memonoktet nung, bank ajanga züngzüktepa aliba ama pledged gold ornaments ya 27-10-2025 anüngdang 12:30 nungi nikongdang 3:30 ako tsüngta
"As In Where Is", "As Is What Is", "Whatever There Is" aser "No Recourse Basis" nung e-auction asütsüsa akumer.
Sen apur indang tejangja aser temonoktsü sen.

Jelia sangdong magütsüi auction anogo melentsü/account agientsü Axis Bank Ltd. dak tashi lir. Auction ya online https://gold.samil.in (website of online vendor) nung anüngdang
12:30 aser nikongdang 3:30 ako tsüngta agitsü. Terms and conditions tejangjaba atema agüja aliba website https://gold.samil.in (website of online vendor) nung angutsü

METETDAKTSÜR
North Eastern region nung 2019-24 atema Transmission tariff yanglushitsü atema
aser North Eastern Region Strengthening Scheme-X kübok 2019-24 atema
Transmission tariff block jangjatsü atema.
1. Tekalen shia aliba Transmission system nung tajangzük angurtem: Assam Power
Distribution Company Limited (b) Meghalaya Power Distribution Company Limited
(c) Government of Arunachal Pradesh (d) Power and Electricity Department,
Mizoram (f) Electricity Dept. of Puducherry (g) DOP,Nagaland (h) TSECL
3. Tariff details:

4. Determination of tariff atema application copy ka applicant indang website www.powergrid.in
nung inokja lir.

5. Petition nung aliba determination of tariff atema proposals nung temelenshitsü aser tai aputsü
lira, teyari agirtem densema nisung mashi kati Commission indang e-filing portal ajanga mesüra
tezüluba nung Secretary, Central Electricity Regulatory Commission, 6", 7th & 8th floor, Tower B,
World Trade Centre, Naoroji Nagar, New Delhi - 110029 dangi (mesüra Commission indang office
aliba address mashi dangi) petitioner indang copy ka dener corporate office dang iba sangdong
adoker anogo 30 tsüngta yoktsüla.

Dimapur, Mongputeni/Oct.
15 (TYO): Department of
Animal Husbandry and
Veterinary Services (AH &
VS),  Nagaland ajanga
Livestock Health and Disease
Control Programme (LHDCP)
kübok State Cattle Breeding
Farm, Lerie, Kohima nung
October 15, 2025 nü Phase VI
of the Foot and Mouth Disease
(FMD) Vaccination Mission

tenzükogo.
Director, Animal Husbandry

& Veterinary Services, Dr. B.
M. Sunep-i iba sentong
tenzükja jembidang officers
aser staff tem dang iba mission
takok angutsü atema mapang
shidak nung vaccine agütsütsü
tongtipang lir ta ashi, koba
October 15, 2025 nungi
tenzüka December 15, 2025
tashi alitsü.

Paisa state nung
rongsenketzüng tsütsü iba ama
tongtipang tashidak ajanga
aluyimer indang
rongsenketzüng nung indang-
indanga kongshiba indang
rateta  ashi aser LHDCP,
Department of Animal
Husbandry and Dairying,
Government of India indang
guidelines nung aliba ama iba
tashidak ya 2030 tashinung
samatsütsü atema meranga
inyaktsü nüngdaker ta ashi.

Iba mission nükjidong ya state
nung mamatzü agütsüba shiruru
60000 shi nem FMD atema mozü
agütsütsü lir, koba kanga züba
menatepa aor aser kiset shiruru
asoshi tebilemtsü tulu lir.

Department-i kiset shiruru
metsür ajunga dang designated
vaccination centres mesüra
anasa aliba Veterinary
Institutes nung angati
vaccination agitsü ayongzüka
liasü.

State nung FMD
Vaccination Mission indang
Phase VI tenzükba temaitsü
Director, Animal Husbandry &
Veterinary Services, Dr. B. M.
Sunep ajanga mezüngbuba
vaccine agija liasü.

Nagaland nung Phase VI FMD Vaccination Mission tenzükogo

Nagaland nung FMD Vaccination Mission indang Phase VI
tenzükba temaitsü Director, Animal Husbandry & Veterinary
Services, Dr. B. M. Sunep ajanga mezüngbuba vaccine agitsü.

Dimapur, Mongputeni/Oct.
15 (TYO): Two Wheeler Taxi
Service tenzükba sentong ka
Deputy Commissioner Office,
Peren New headquarter nung
October 15, 2025 nü agia liasü.

Iba sentong nung Deputy
Commissioner Peren, Hiazu
Meru-i jembidang, district nung
two wheeler taxi service
tenzükba ya kanga pelar, ta ashi.

Ibai business ka kisüng masü,
saka lenmang temesü aser
traffic ajanga senzüsemponger
timtem ajuruba tekeraba nung
oli-oratettsü asoshi movement
ka lir ta pai ashi.

Iba service ya ajaki agitettsü
aser jenjang talangba transport
system ka asütsü, aser
passenger tem tenzükba alema
oa pei poksünga alitsü maongka
agütsür, ta ashi.

DC Hiazu Meru-i parnok
dang teti helmets amshitsü
ajungshi aser Scooty taxi driver
temi

passenger den ajemalua aser
anepalua jembitsü aser anishitsü
ayongzüka liasü.

Paisa sorkari guidelines
balala agüja aliba sülen
anidaktsü taxi drivers ajunga
dang ayongzük aser nüburtem
tenzüktsü asoshi lanur temi
mulungtetba atema tenüngsang
agüja liasü.

Iba sentong nung Mhashumi
T.Ezung, EAC Peren menden
liasü, Haudibe-i taxi driver tem
tenüng nung o tatsüka jembi
Fellowship Pastor, Nlumbui-i
meshiteta sarasademtsü aser
Heusuizailie Centre Manager,
SCK, IDAN ajanga melepzüng
o jembia liasü.

Peren nung Two Wheeler Taxi Service tenzükogo

Dimapur, Mongputeni/Oct.
15 (TYO): Niuland District
Administration ajanga October
13, 2025 nü Deputy
Commissioner, Niuland indang
Conference Hall nung
yimtsüng ketdangsürtem atema
seminar ka ayongzüka liasü.

Deputy Commissioner,
Niuland, Sara S Jamir-i iba
sentong ayongzükba nükjidong
lemsatepba mapang, yimtsüng
sasep nung GBs aser Village
Council inyakyim tashi itshitsü
atema district administration
ajanga iba seminar ya
ayongzük, kechiaser parnoki

nüburtem aser district
administration sendakteptsür,
ta ashi.

GBs aser Village Council
züngsemtem ya sorkar indang
tenük, tenarong aser teka lir,
anungji yimtsüng sasep nung
shidak alitsü nüngdaker, ta lai
ashi.

EAC Sadar, Vitoka Yeptho-
i Village Council Act 1978
rateta ashi aser Avonuo Kire,
SDO (Civil) Niuland ajanga
Permanent Residence
Certificate (PRC), Scheduled
Tribe (ST) aser IIC indang
jembia liasü.

Yimtsüng ketdangsürtem atema seminar ka Niuland nung agi

https://gold.samil.in
https://gold.samil.in
http://www.powergrid.in

October 15, 2025 nü Hajipur nung RJD lenir aser Bihar Assembly nung Opposition lenir,
Tejashwi Yadav-i Raghopur constituency nungi tokteptsü atema nomination file asüdang
tangokba noksa nung angur. Kasa noksa nung tetsü aser taoba mapang Bihar chief minister,
Rabri Devi-a angur.

New Delhi, Mongputeni/
October 15 (Agencies):
2026-28 kümsük atema United
Nations Human Rights Council
nung India-a züngsem shimogo;
tang agi India iba council nung
tenetbenbuba shimmer, ta
Bodhhbarnü India nungi
Permanent Representative to
UN, Parvathaneni Harish-i
metetdaktsü.

Harish-i X ajanga, "Tanü
India 2026-28 kümsük atema

tang agi tenetbenbuba Human
Rights Council nung züngsem
shimogo. India pusemer ajak
dang pelar. Council nung India
shimba ya ajanga India-i-i
meimchir temeden atema
inyakba kuli sayur. Onok
kümsük mapang nung iba
nükjidong ataloktsü atema onoki
inyaktsü," ta metetdaktsü.

UN nung meimchir
temeden atema mapa
nungloktsüba tentetji Human

Rights Council ya lir. 2006 küm
UN General Assembly nung
iba council ya tenzüka liasü.
Alima tesem balala nung
meimchir  temeden
ajungkettsütsü aser kümzüktsü
nükjidong nung iba council
tenteta liasü.

Iba Council nung züngsem
linük 47 lir aser iba tentet yagi
alima tesem balala nung
meimchir temeden kümzüktsü
atema inyaker.

2026-28 kümsük atema UN Human Rights Council nung India shimogo

October 15, 2025 nü Chhattisgarh state kübok Kanker district nung Maoists telungpurtemi
Border Security Force (BSF) camp nung 'surrender' asüba sülen tangokba noksa nung angur.

October 15, 2025 nü Gadchiroli nung Maoists tongti lenir,
Mallojula Venugopal Rao den züngsem 61-i Maharashtra
Chief Minister Devendra Fadnavis matsüngdang 'surrender'
asüba sülen tangokba noksa nung angur.

New Delhi, October 15
(Agencies): Diwali benjung
atongtsü mapang ana nung lia
Supreme Court-i Delhi-NCR
nung firecrackers tenokdangba
agienogo, anungji tesüiba küm
aika tsüngda tang mezüng Delhi
nung Diwali benjung kanga
longsoa amongtsü.

Diwali benjung atongtsü joko
anogo ishika dang lia Supreme
Court-i October 18 nungi
October 21 tashi Delhi-NCR
region nung green firecrackers
ayoktsü aser amshitsü temelaba
agütsüogo, ta ketdangsertemi
metetdaktsü.

Anogo ishika tejaklen Delhi
sorkari Supreme Court dang
tzü-mopung kangabo
memenentsüsa eco-friendly
firecrackers amshitsü atema
temelaba agüjang, ta
temepishiba agüja liasü.

Supreme Court-i Delhi-
NCR region nung firecrackers
tenokdangba tera salatsüogo,
anungji takümbo green
firecrackers amshiba ajanga
linük yimtiba, Delhi nung kanga
longsoa iba benjung amongtsü.

Supreme Court-isa Diwali
benjung mapang anepdang 6:00
ako nungi anepdang 7:00 ako
tashi green fire crackers
apoktsü aser aonung 8:00 ako
nungi aonung 10:00 ako tashi
green fire-crackers apoktsü
atema temelaba agütsüogo.

Iba oshidang agütsüdang
Supreme Court bench-i,
"National Environmental
Engineering Research Institute
(NEERI) aser Petroleum and
Explosives Safety Organization
(PESO)-i certify asüba 'Green
Crackers' dang ayoktsüla aser
amshitsüla. Iba ya tetendanger
ama dang asütsü," ta
metetdaktsü.

Supreme Court-i, "Benjung
amongba den külemi tzü-
mopung-a kümzüktsüsa onoki
liromedema iba telemtetba
agiogo. Green firecrackers ji
telatet dang amshitsü aser
mopung menenba-a
nokdangtsü," ta metetdaktsü.

Firecrackers amshitsü
temelaba agütsüba dak
sendakba nung Supreme Court-
i telatetba kar metetdaktsü.

Firecrackers ji anepdang 6:00
ako nungi anepdang 7:00 ako
tashi dang apoktsü aser aonung
8:00 ako nungi 10:00 ako tashi
dang apoktsü.

Supreme Court-isa
Firecrackers ji NCR region
adener tangalen nungi bener
marutsüla aser Pollution control
boards danga mopung quality,
lisem aser tzü samples
tendangba sülen October 21
tashi nung report agüjang ta
tuyu.

Supreme Court-i hopta asem
sülen tzü-mopung menenba
asadangtsü aser iba nungji
ajemdaker tarutsü nunga green
firecrackers melatsü asü
memelatsüar telemtetba agitsü.

Supreme Court-i sorkar
ketdangsertem dang item
telatetbatemji shidak benokang
aser ozüng alema aibelenertem
nem temerenshi agüjang ta
tuyuogo.

SC-isa police danga
patrolling team tentettsü aser
QR codes keta maliba crackers
ayokba mesüra amshiba mita
oang ta tuyu.

SC-i Delhi-NCR nung Green crackers amshitsü temelaba agütsür

New Delhi, Mongputeni/
October 15 (Agencies):
Bihar nung assembly elections
agitsü joko mapang ana nung lia
Jan Suraaj party tentetsang,
Prashant Kishor-i paibo iba
election nung metokteptsü, ta
metetdaktsüogo.

Election atema asalentong
yanglur mongin aser Jan Suraaj
party tentetsang, Kishor-i
interview ka nung jembidang
pai election nung metokteptsü
telemtetba agi, ta ashi.

Kishor-i RJD lenir Tejashwi
Yadav den Raghopur menden
nungi tokteptsü ta aikati bilema
liasü, ajisüaka par party nungi
Chanchal Singh-iang iba
menden nung tokteptsü.

Hombarnü Jan Suraaj-i
tanabuba candidate list
sangdongogo.

Kishor-i, "Iba assembly
election nung nibo
metokteptsüla ta party-i ashi.
Anungji Raghopur menden
nung Tejashwi Yadav anema
tokteptsü atema ozü party-i
Chanchal Singh shim. Party
nung teimbai melungba nung
ajemdaker iba telemtetbaji agi.
Ni iba election nung toktep

nungbo organisational mapa
nung ni temelung
magütsütettsü," ta ashi.

"Onoki menden 150 den
ishiba ngura, 120 süaka 130
süaka ibaji ni asoshi tamakok
asütsü. Onoki takok ngura
Bihar nung temelenshi bener
arutsütsü aser linük nung 'most
advanced states' 10 rongnung
adentsü. Onoki takok mengura
ibajibo nüburtemi onok dak
melung melemtetba agi
asütsü.  Ajisüaka onoki
lenmang nung aser lokti nung
maneni inyaktsü," ta paisa
metetdaktsü.

Kishor-i, "NDA sorkari
tamakok angutsü aser Nitish
tanaben chief minister
makümtsü," ta metetdaktsü.

Paisa, tang NDA teloktep
nung mepetmesü lir; BJP-i
koba menden nung tokteptsüar
memetet aser JD(U)-i par
candidates koba menden nung
toktepdaktsütsüar memetet, ta
ashi.

Bihar nung assembly
elections shilem ana lemsar
November 6 aser November 11
anogotem nung agiba sülen
November 14 nü vote azüngtsü.

Prashant Kishor-i election nung metokteptsü

New Delhi, October 15
(Agencies): Brihostibar nungi
tenzüka Sri Lanka Ato kilonser,
Harini Aamarasuriya-i anogo
asemnü India sedmangtsü; La
Ato kilonser akümba sülen tang
mezüng lai India semdangtsü.

Aamarasuriya-i India nung
yimtenren lenirtem ajurua linük
ana tsüngda tesendaktep tashi
itshitsü atema jembitsü, ta
Ministry of External Affairs
(MEA)-i metetdaktsü.

Ita trok tejaklen Ato kilonser
Narendra Modi-ia Sri Lanka
semdanga liasü.

"Sri Lanka leniri semdangba
ajanga linük ana tesendaktep
tajungba akümtsü. India nunger
'MAHASAGAR Vision' aser
'Neighbourhood First' policy'
ajanga tesendaktep tashi
itshidaktsür," ta  MEA-i
metetdaktsü.

Taküm March ita nung

Mauritius semdangba mapang
nung Modi-i Global South den
India tesendaktep atema
MAHASAGAR (Mutual and
Holist ic Advancement for
Security and Growth Across
Regions) vision sangdonga
liasü.

Sri Lanka Ato kilonseri
'NDTV World Summit' nunga
okila jembitsü. La ya Sri Lanka
nung education minister-a
inyaker. Lai Indian Institute of
Technology (IIT) Delhi aser
NITI Aayog-a semdanga
shisaliok aser technology
sectors nunga amalitepa
inyaktsü atema jembitsü, ta
MEA sangdong ajangasa
metetdaktsü.

Sri Lanka Ato kilonser,
Aamarasuriya ya tamalen
Hindu College of Delhi
University nung zünga liasü; lai
iba institution-a semdangtsü.

Sri Lanka PM Aamarasuriya-i India semdangtsü

Ochi dang nüngdaker

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

T ang Nagaland atema rongdak nüngdakji Indian
National Party-a masü aser Naga Regional Party-a
masü saka ochishia yimsü sütetba party ka dang

nüngdaker. Aji oda, tejembitsü maka amai jembir dang ashi,
India telongjem nung ali tashibo National party-a sang,
Regional party-a sang kasa dang, ajakji Election Commission
of India nung züngsem aser ajakji India temzüng kübok ,
anungji ajakji India nunger, anungji Naga nunger rongnung
Indian National party nung adenerbo India nunger aser Naga
Regional party nung adenerang Naga nunger ta masü saka
ajak kasasa Naga nunger aser kasaji ajak kasasa India nunger
akümer. Ajisüaka, asenoki aiben Indian national party nung
adenba agidang India nunger akümer aser Regional party
nung adenertembo India nunger masü ta bilemtsüsa yimten
lenirtemia yashi o balaka aser tanüa o balaka ta tamongdak
ka mamong jembiba angashir. Aser tia makakaji, nübortemi
item o ji shitak ama belenzüka jembir. Iba jagi asangsang
nungbo memesük, kasa nisung aser kasa telok to khenkhen
Indian National party nung shilem agia angutsü aser ano
khenkhen Regioal party nung Naga yimten nüchiso
bushirtem den aiteptsüsa  sashisashia shilem agia angutsü.
Aji temangmangtsüka lir saka ayong nung arürh setoktsür
tzü menena alidang ango apuba amai , nübortem national
aser Regional na tsüngda mangmanga alidang , National-a
masü, Regional-a masü sen amshia dang election
temadoker. Aji oda, nübortemia National, Regional aser Sen
asem rongnungji sen-ang shimadoker, anungji Nagaland
nungbo political party asoshi dang masü saka nübortem
asoshia National aser Regional ta asüba tenüng aser onük
ya menüngdaker. Ibaji kodang bilemdangdir, Nagaland nung
ano manenisa Election Commission of India kübok election
agia odi süra, koba yimten telok südir sang, national party
asüyonga Regional party asüyonga, Naga lima meimba
ochishir aser tekümdang Ruling telok aser Naga nunger
meimba tashi aser tasü tait Opposition telokang nüngdaker.
Tang yabo tejashitsüka aser tesasatsüka Opposition dang
masü saka Ruling government-a mali amato nübortem
jenjang tajungba kümdakja terenlok mapa inyakba mangur.
Aji oda, Nagaland-a talangka maoyonga, yangi asenok
kidanger Assam amai danga renloka odi süra, nübortemi
metettsüsa Ruling party purtemia alima arakzüdakja
inyaktsüla aser opposition telokia alimai angashia parnoki
inyakba metetdaktsütsüsa opposition party alitsü kanga
nüngdaker. Alima ka renloktsü asoshi kodang tajungleni
bilemdangdir, Ruling party o opposition party na ya kati ka
aitsütepa anemtepba telok ana  masü saka Ruling jagi anir
aser Opposition purtemi tai aliba metongshitsür aser
ajungshia nungiter ta angutsü, anungji Ruling melira tanishir
mali aser opposition melira tajungshir mali ta tetsüngda
nung nübortem akoksatsü. Alima yimten nung yimya
asünungji, kasa yimten lenir karbo küm shia telok
melenshiba angutsü. Ano, telok ka agi ana asem küma
lemsatsü aser ano telok ana asem agi ka küma longjemtsü,
ajisüaka item ajakji lenirtem pei taginüba matongba ajanga
loksali –yangluli ta asüba mapa ka dang lir, anungji alima
aser nübortem asoshi itemji tongtibang masü, saka ochishir,
teindang aser tashitemetet aliba aser nübor meimba
yimsüsür adoker asü madoker ta asübaji dang tongtibang
asütsü. Atangji, item yimsüsürtemji parnoksasa tangalen
nungi arutsüba masü saka nübortemi nübortem rongnung
shimtettsü. Anungji, pei lima ajungtsü atema ochishir Ruling
telok aser tashi aser tasü tait aser teindang Opposition telok
shimtettsüba tashi aser temetenji nübortem ket nung lir.
Aji oda, teyanglur tajungi oset tajung yanglutetba ama,
nübortem jungra yimsüsürtemjia tajung tesa asütsü aser
nübortemji ochishir dang süra Ruling nunger alirtemjia aser
Oppositiong nung alirtemjia ochishirtem dang asütsü,
kechiyong Ruling aser Opposition na pronglaji nübortemi
yangluba tanüdangtsü lir.

Taküm küm tetenzüklen ABAM nung Church & Mission
Secretary-ba KABA sentong ka nung shilem agitsü Kohimai aru.
Sentong tatem sa Deacon Board aser Mission Board den
telongjem mensen ka aka tang pai yamai ashi, "ABAM-ji asenok
ajak meyong anungji nenok ABAM ta teshi saka asenok ABAM
ta shiang". Kechiba pai yamaji jembi, ni bilem nung tamangertem
(lay persons), arogo nütsüngtemi ABAM nungji parnok maten
amai bilemer/jembir ta pai angashi/angatet südi. Aser aji shitak.
Tanü arogo züngsem tiembai ABAMji pastortem aser arogo nung
toklang tenzükertem meyong amai bilemer. Süra yamai kechiba
bilemer? Tongmelang agi- Tir Yimyim adok October 15, 2025
Olemsabang nung lenir Nuklu Longkumeri zuluba ama, ABAM
nung mendenbubai anir Committee ajak nungji züngsem ajunga
amai toklang tenzükertem (clergy) tang lir aser nütsüngtemji
mozü ama kaka anana ta enoka lir. Tetezü ABAM telemtetba,
maparen ajakji clergytemi lemteter aser inyaker.

Tamalen ABAM otsü züngdangra mundang mapang jembiba,
lemtetba, inyakba ajakji toklang tenzüker aser nütsüngtem
külemi teka amteper lemtet aser inyak ta angur. Nutsüngtemi
ABAMji parnok meyong ta ajang-ajanga bilem, ibayongji 1934
küm ABAM Khar yimdak sentepdang nisung meyirjang pungu
(5000) tema sentepba otsü lir . Iba tensa Mungdang
telemtetbatemji (minutes) reprangdangra nütsüngtemi kibur
ama shilem agiba angutsü.

Ao arogo Quasqui centennial 1997 sülen ABAM nung
mendenbuba inyaktsü nütsüng (lay person) nungi magir.
Executive Committee nungi tenzüker tanga committe-tem ajak
nung nütsüng nungi züngsem ishiba ishiba küma or tanübo
tekapu ka tang lir. Centennial sentong nung officers (ketdangpur)
rong nung nütsüng nungi kabo liasü (lenir Kiremwati) aser
sentong nunga nütsüngtem aika nem shilem agütsü. Centennial
aser QQC-ji tamangertem benjong liasü.

Tang Ao arogo Sesqui Centennial 2022 sentong
reprangdangra, Dr. S.C. Jamir dak alaka nütsüngtem tenüng
kata mangu (Lenir Takuyaba tenünga liasü saka pajibo ABAM
legal advisor küm aika inyaka aruba agi Mungdang tenzüker
ka amai ajaki agir). Anungji SQC to pastor aser tenzükertem
(clergy) benjong ka nung onok nütsüngtem arua aten ama onoki
bilem.

Asenoki hau ta asüyonga nunga ta asüyonga onok
nütsüngtem Mungdang nung aener ama (marginalise) kümogo.
Kechiba süra tongtipang telemtetba major programme & policy
decision) agiba nung onok madener, onok ola mangashir (talisa
Executive Committee nung). Anungji onoki shitak süang tai
süang ABAMji clergy telongjem tentet (exclusive club) ka ama
bilemer. Aser yamai tang lira tamanger aser arogo zungsem ama
onoki ABAMi tenyaba mapabo tenyatenpunger ka ka ama
inyaktsütsü saka kibur amabo mebilemtsü. Anungji memenui
lenir Nuklu Longkumeri ashiba ama inyaktsü nia pa pusema
ajungshir.

AROGO ASER ABAM YA
SHIR MEYONG
~ Limawati Longchar, Kohima

ANOGO ABEN TSÜNGREM DEN

TASHI ITANG
Saksalema liang. Tamang nung
akanga noktakang. Teburchi ama tasü
itang. Tashi itang. 1 Korint 16:13

Maparen ajak nung takok tajung
angutsü asoshi tashi ita aser tasü ita
bilema inyaktsüji kanga dang tongtipang.
Iba indang Tsüngremi tashi aser tasü
maitba nisungtem dang aiben ajungshiba
Lai O nung shia angur. Yihusua 1:9 nung
ashir, "Ni ne dang memela ama? Tashi itang
aser tasü itang; tsübua teli mesüra
temulung ajema teküm, kechiyong na
kongisa odir oaka KIBUBA ne Tsüngrem
ne den lir." Agüja aliba Lai O nung asenok
dang ashibaji, teti saksalema tamang nung
teburchi ka ama tia tensa ajak nung tasü
aser tashi ita akanga nokdaktsü indang
rateta jembi ta angateter.

Tanü Yisu dak amangertem dang iba
kasa o ashir, iba ama putu tensa ka nung
tamang agi Khristai agütsüba tashi bener
kecha metsübui akanga menoktaktetra
alima tashi, alima tensa mopung
temesüzükba nung asenok asongadoktsü.
Kechi arudir aser ajurudir ajakji tasü ita
ajangdanga aser atendanga otettsü tamang
takang nüngdaker. Shisa makartemi kolen
nungi kechi arur memeteti zübazülema
alidang aoksa meimlaba lendong, khuret
ajurura tesasatsü ajuruba ama asenok
masütsü kanga dang tongtipang. Iba putu
nung asen tamang agi Tsüngrem nungi ain
tashi ka meshia mali tashi alima tashi agi
asenok moksepadoktsü, iba nung asenok
matentsü tasü ita aser tashi ita nokdaka
amanger taküm kibong ka ka asütsü
sarasadema merangdi.

India nung anogo shia nisung 3000-5000-i Khrista agizüker: Rev. Vijayesh Lal

October 15, 2025:
Evangelical Fellowship of India
(EFI) nung General Secretary,
Rev. Vijayesh Lal-i, India nung
Arogo kanga keraa indar, aser
iba ya Tsüngremi linük tesem
ajaklen mapa inyakba agi lir, ta
metetdaktsü.

Interview ka nung
jembidang Rev. Lal-i, "Arogo
ainba denji külemi nütsüngsüba,
leadership training aser
züngsemtem nem shilem
agidaktsütsü nüngdaker," ta
ashi.

"Tang India nung anogo shia
nisung 3,000 nungi 5,000 shii
Khrista agizüker. India nunger
Arogoji Africa nung Arogo
ainba ama ainer," ta pai
metetdaktsü.

"Tang tashi nungbo ibaji
tejangja asadangtsüsa research
junga agia mali. Research
tejangja agi nungbo iba dang
nungjagi teimba asütsüa akok,"
ta pai ashi.

"Talisa Uttar Pradesh aser
Bihar densema northern aser
central India nung aliba state tem
nung Arogo kanga indar. Tesem
kar nungbo yimdaklir ajaki
Khrista agizüker. Asenoki
asalentong yanglua inyakba agi
mapa meinyaker saka Kibubai
mapa inyaker, aser iba tsüngnepji
tesem ajaklen asenoki angur," ta
pai ashi.

India nunger tamangertem
aikati denomination magizüker,
ajisüaka tongmelang agi parnoki
'Yisu sülen anidakertem' ta ashir,
ta pai metetdaktsü.

Arogotem aikati tekülem
sentong agir aser sarasademer
saka Khristan missionary temi
sayuba ama masü saka parnoki

sobaliba den sütepa Khrista dak
amanger, ta pai ashi.

"Asenoki parnok den
tongtepratepa inyaksangshitsüla,
ibaji ajanga parnoki
sadoksadoka chichiba Khristan
yimsü dak sendakbatem
benshitsü," ta Rev. Lal-i ashi.

"Parnoki Kibuba külemtsü
meteta lir, parnoki sarasademtsü
meteta lir aser parnoki Laishiba
tesayubatem tongmelang agi
meteta lir. Ajisüaka tanü India
nung aliba Arogotem nung
chichiba Lai tesayuba
nüngdaker aser leadership
development nüngdaker," ta pai
ashi.

"India tesem aika nung
reshikangshi ajanga
Khristantem alitsü kanga tasak,
ajisüaka parnoki pei tamang
jenjang manokshir," ta pai ashi.

Northern mesüra central
India nung aliba Arogotem dang
nungibo southern aser northeast
India nung aliba Arogotem
terajemba aser kanga junga
amenoka lir, ta pai ashi.

"Rongsen aliba Arogotemibo
pastor tem aser Arogo nung
lenirtem nem training ayongzüka
katsüteter, ajisüaka sensaker
Arogotem nungbo item ama
sentongtemji ayongzüka
magiteter," ta pai ashi.

Mission dak sendakba nung
Rev. Lal-i,  "India  ya joko
mission field ka dang masü
saka alima nung mission
inyakba nung shilem agir ka lir
ta angatettsüla. Linük tesem
balala nung aliba Arogotem
aser mission agency temi Asia
aser Africa densema alima
tesem balala nung mission
wadang inyaker," ta

metetdaktsü.
"India  nung aliba

denominations aikati alima
tesem balalai missionary tem
yoka lir. Asenoki Southeast
Asia, Africa aser Central Asia-
i missionary tem yoka lir.
Asenoki China dangia
missionary tem yoka lir," ta pai
metetdaktsü.

Tang tashi nungbo India nung
aliba Arogotemi United States
aser South Korea nungertemi
missionary jenti yokba ama
meyokteter, ajisüaka India-ia
alima tesem balalai missionary
tem teimba-teimba yokdar, ta
paisa metetdaktsü.

"India nunger missionary
750 nungi 1,000 shi alima tesem
balala nung lir. Iba nungji pastor
tem aser sayutsüngirtembo
mezüngsem," ta  pai
metetdaktsü.

"Asenok ya Arogo, anungji
asenoki tesem ajakleni aotsüla.
India  nunger Khristantemi
alima tesem balala nung mission
mapa nung shilem agitsü atema
ajungshitsüla. Northern aser
central India nung Arogo ainer
saka tang tashi nungbo parnoki
missionary aika meyokteter.
Ajisüaka parnok tamang nung
ainba aser  Arogo junga
yangerba sülenbo parnokia
missionary jenti yoktsü," ta pai
metetdaktsü.

"Arogo tanela nung tain
akümtsü,  tangar  dak
memetaloki Arogo yangertsü
aser India nunger maitsü nung
ajemdaker amenokba tashitait
Arogo asütsü kü teimla lir.
Mission wadang inyakba aser
nütsüngsüba Arogo kaji linük
atema-a temoatsü," ta pai ashi.

October 15, 2025: Nigeria
nung Fulani Muslim nungertemi
Khristan ka puer aoba sülen pa
chioktsü atema sen akhang;
ajioda kinüngertemi parnok nem
naira sen million 5 (dollar sen
3,125) agütsü, ajisüaka parnoki
pastor tepset.

Rev. James Audu Issa ya
Evangelical Church Winning All
(ECWA) Arogo nung pastor
liasü. Pa tasümangji Kwara
state kübok Ekati area nung
angu.

August 28 nü pa Ekati jila
nung aliba ECWA Tenla kidang
lia puer oa liasü.

"Kwara state kübok Edu
aser Patigi Local Government

Areas nung timtem agütsüba
Fulani teloki pastor tepsetogo,"
ta Peter Kolo-i metetdaktsü.

Pa puer aoertemi mezüngbo
pa chioktsü atema naira sen
million 100 agüjang, ta
takhangba agüja liasü.

"Pastor James'er
kinüngertemi Fulani telok dang
parnoki naira sen million 5
agütsüdi pa chiokang, ta shia
parnok nem senji agütsü.
Ajisüaka sen million 5 agizükba
sülen ano parnoki million 45
akhang. Tia makai parnok
tsüngda tangatettep kati
marudang parnoki Rev. James
Audu Issa tepset," ta paisa
metetdaktsü.

ECWA otongdar, Rev.
Romanus Ebeneokodi-i
sangdong ka ajanga, "Parnoki tai
maket pastor tepsetogo. Pa
kinüngtsü, chirnurtem, Arogo
aser medemertemi pastor atema
mangyimer," ta metetdaktsü.

ECWA Magazine nung
yimobilem zülur, Ralph Madugu-
i, "Nigeria nung pastor tem aser
Khristantem jenti tepseter.
Yamai asalentong yanglur
Khristantem jenti tepsetyonga
sorkar ketdangser karibo ibaji
menangzüker," ta metetdaktsü.

Taoba ita Nagpur nung ayongzükba All India Congress on Church in Mission (AICOCIM)
senden nung Evangelical Fellowship of India General Secretary, Rev. Vijayesh Lal-i jembidang
tangokba noksa nung angur.

October 15, 2025: Armenia
nung ketdangsertemi Arogo
nung lenirtem anema maneni
inyaka Bodhbarnüa putir trok
puogo.

Apolostic Arogo nung
Bishop Mkrtich Proshyan
densema putir trok puogo, ta
putirtem atema ken o jembitsür
lawyer Ara Zograbyan-i
metetdaktsü.

Taoba hopta kasa region
nungji tanga Arogo nungi pastor
kati interview ka nung shilem

agiba sülen tang putir trokji apur.
Interview ka nung

jembidang pastor jagi, Apostolic
Arogoi züngsemtem dang 2021
küm Ato kilonser Nikol
Pashinyan anema longkak aitba
nung shilem agitsü ajungshia
liasü, ta ashi.

Iba sülen Union of Informed
Citizens-i pastor, Ter Aram-i
jembiba otemji bushisüngdangtsü
takhangba agüja liasü.

Bodhbarnü putir aika apuba
sülen Apostolic Arogo nung

lenir kati, iba ya sorkari
asalentong yanglur Armenian
Arogo anema inyakba lir, ta
aitsü.

Sangküm Armenia nung
Parliamentary election agitsü lia
sorkar aser Arogo tsüngda
mangatettep tulu adoka lir.

Tan ita tetenzüklen-a
Archbishop Mikael Ajapahyan
densema Arogo nung lenirtem
aika apu. Pa küm ana
tepuokdak ayutsü obendang
agütsüogo.

Armenia nung ketdangsertemi ano Khristan putir trok puogo

Nigeria nung pastor ka chioktsü
atema sen agütsü, saka tepset

Rev. James Audu Issa

OLONG PAITEP   # 7298 TELANGZÜBA

OLONG  PAITEP # 7301

AO OSHI ANGAZÜKDAK:
TANÜ ANGAZÜKTSÜBA OJANG

Tokolak
(n) temang nung ku adokdak  shilem (head)
* Tetsüng ana aketba gari nung jajadang tokolak
    meyirutsüsa merang korang asemtsüla.
Tokolakret
(n) tokolak nung aliba teret (skull)
* Akhi mapangbo ariju nung tsükchir tokolakret bendena ayu.

NAI-A YA METETTER

Imphal, October 15, 2025
(Agencies): Manipur kübok
Ukhrul district nung NSCN(IM)
tanishir Th Muivah-i par tasoyim
Somdal semdangtsü sentong
atema kanga mazüngi mapa
inyaktepdar.

Arishi küm 91 tain Tangkhul
Naga lennir Muivah ya tang
Dimapur, Nagaland nung alir
aser pai October 22 nü Somdal
semdangtsü. Pai Somdal nung
hopta ka shi amungtsü ta osang
angazüker.

Yimtsüng ketdangpurtem,
Tangkhul Naga kaketshir
teloktem, civil society
organizations aser arogo-i pa
pelashishia agizüktsü atema
mapa inyaktepdar.

"Naga tanishir pelashishia
agizüktsü atema yimdaklirtemi
poster tem yutsüogo. Naga
nungeri pa kidangi arutsüba
yongya atar" ta Ukhrul district

ketdangsür kati ashi.
"Iba sentong takok angutsü

atema community prayer
services, cultural programmes
aser public gathering atema
rehearsals agidar" ta
ketdangsürisa ashi.

Muivah-i Somdal
semdangtsüba ya mapang
talangka nungi ataa arur. 2010
küm taoba Chief Minister
Okram Ibobi Singh-i aniba
Congress sorkari pa state telungi
maitdaktsü. Iba atema  Naga
nungertemi lungkak ait saka
Manipur-Nagaland arrtsülen pa
marudaktsütsü atema police
mapa lemzükja liasü.

Muivah ya 1934 küm aso
aser Naga political movement
nung tongti nisung ka lir.

Tanur asüdang pa medemer
Maringthei Muivah-i "küm aika
onoki pa den ajuruteptsü atema
pa arutsü yongyaa ataa liasü.

Pa ya tasütait aser shisakar ka
lir. Pa lanur asüdang onok dang
nungi pa tekolok khenyongi
balaka liasü" ta ashi.

"Ni village chief ka ama pa
arutsüba ya tepelatiba mapang
ka asütsü" ta Somdal village
headman RVS Phungnang-ia
ashi.

"Onok pa otsü angaa tain
aküm" ta Somdal Students'
Organisation president Kharmi
Shimrang-i ashi.

Muivah-i Manipur kübok par
tasoyim semdangtsüba ya kin
balalai pelashishia agizüker.

Meitei socio-cultural group
Meitei Leepun-i "iba ya Manipur
nung alirtem atema temulung
taroktiba nung mapang tajung ka
aser otsüsütsü ka lir" ta
metetdaktsüogo.

"Th Muivah-i küm 50 shi lir pa
tasoyim semdangtsü melaba
atema pelar. Pai timtem, ashikülak
aser tejashi aika ajangshia aruba
reprangdangra pa nem red-carpet
welcome agütsütsü temsüa lir" ta
Zomi Reunification Organisation-
ia ashi.

Sorkar den suspension of
operations agreement nung sign
sütepa aliba United Kuki
Liberation Front-ia "Muivah-i
semdangba ajanga asen kintem
tsüngda tangatettep aser
tesentaktep akangshitsü imlar"
ta metetdaktsüogo.

Th Muivah-i küm 50 sülen Somdal semdangtsü atema renemteper

October 13 anepdang Barpeta Road Railway
Station, Assam nung ketdangsürtemi nisung
asem ket nungi pangolin scales seret 220 tema
apuba sülen agiba noksa ka angur. Chennai
nungi Guwahati tashi senzüba Bengaluru-
Guwahati Express nung pangolin scales bena
aliba putet. Iba mapa ya Manas National Park
staff, Narcotics Control Bureau (Guwahati Zonal
Unit), Sashastra Seema Bal (SSB) 64th Battalion
aser Railway Protection Force (RPF) külemi
inyak. Parnoki tetsür ka dena nisung asem apu
aser parnok dak Wildlife (Protection) Act, 1972
nung Section 51 kübok tai tongloktsüogo.

LANGTSÜNGLEN :
1. Tenükjang, 2. Luden, 3. Kioktsü,
5. Lenti, 7. Tajangzük,
11. teronem, 12. Sempa,
13. Jahaz.

TIPLEN :
1. Telok, 4. Aluru, 6. Ozüng, 8.
Emk, 9. Kin, 10. Teti, 12. Süir, 13.
Jen, 14. Ola,  16. Talak, 17. Mazük.

Dibrugarh, October 15,
2025 (Agencies): Bharatiya
Janata Party (BJP) sorkari
Assam nung süngolu ayimba
kintem nem Scheduled Tribe
(ST) jenjang magütsür ta AICC
media coordinators Neelabh
Shukla aser Harmeet Baweja
nati ashi.

Mongulbarnü Dibrugarh
nung aliba Rajiv Bhavan
auditorium nung "Exchange of
Views" ta ser sentong ka
agidang Shukla aser Baweja
nati tongti tesemdangertem ama
aden.

"Rahul Gandhi lenisüba
kübok Congress yanglushir. Pa
lenisüba kübok Congress-i
teküpoktiba jenjang nung alirtem
aser public tonga organisational

position akangshir" ta AICC
coordinators-i ashi.

Hombarnü Dibrugarh nung
süngolu ayimertemi lungkak aiba
sentong tulu agiba ajanga BJP-i
nangzükba ama meinyakba kuli
sayur ta Shukla-i ashi.

"BJP-i election mapang
süngolu ayimertem dang anogo
100 tsüngda ST jenjang
agütsütsü ta nangzük. Ajisüaka
küm 10 süiaka parnoki iba
tenangzükba meinyak, iba
ajanga süngolu ayimertemi
yimdong nung lungkak aittsüsa
akümer" ta paisa ashi.

BJP-i meinyaktettsütem
osang prokshia politics nung
sentsüwangshinür saka iba ya
joko ojang dang asütsü ta
Shukla-isa ashi.

"Rahul Gandhi-i pai
nangzükba ama inyaker. Pai
tesempatep indang masü saka
tebilemtsütem indang jembir.
Congress-i tanaben common
public dangi aotsü aser mapa
manguba, terenlok, ali anenzüka
bener aoba, tzümetsüng amala
tebilemtsülem lemsateptsü" ta
Baweja-i ashi.

"BJP-i nangzüktem
meinyaker. Parnoki küm 10
nung kechi inyak? Parnok dang
asüngdangdang iba onükji
Congress dak tongloktsür.
Parnoki kechiba meinyaker?" ta
paisa ashi.

2026 Assam Assembly
elections matongdang BJP-i
common public nem telangzüba
agütsütsüla ta Baweja-isa ashi.

Assam nung BJP-i süngolu ayimertem ashioktsü: Congress

TIPLEN
1. Inyaker ajangtetba - (3)
3. Bangsemo adokdak - (5)
6. Shitak mesüi inyak - (7)
7. Ya mimong nung angur - (3)
9. Reprangzük - (4)
10. Tasola - (5)
11. S _ _ _ _ - (4)
13. Yagi ajak ashioktsür - (3)
15. Ki aokba oset - (7)
17. Ak shi nung inokba tasen - (5)
18. Ishika - (3)

LANGTSÜNGLEN
1. Meshidak - (3)
2. Tanaben soshir - (7)
3. Iba anogo - (4)
4. Meshi - (3)
5. Yagi mi tsükloker - (9)
6. Shi tapu ka - (9)
8. Yagi ayimer saka ozü masü - (3)
9. Ajokba shiruru  ka - (7)
12. Inyaktet - (4)
14. _ _ _ hi - (3)
16. Akümli nungi pilar - (3)

1 2 3 4 5

6 7

8 9

10

11

12

13 14 15 16

17 18

Aizawl, October 15, 2025
(Agencies): Mizoram-i train
ajanga arurtem asoshi Inner
Line Permits (ILP) agütsüba
maparen tipatemtsü mapa
inyaker.

Mizoram densema state kari
aotsü atema ILP nüngdaker.
Taoba ita national railway
network den sendaktepba sülen
ILP ya kanga nüngdaka
kümogo.

October 14 nü Home
Minister K Sapdanga-i Sairang
railway station semdang aser
passenger reception o ILP
process reprangshimogo.

Pai railway ketdangsürtem,
police, aser state
ketdangpurtem den ajurutepa

permit issuance tezübaba
akümtsü tebilembatem
angadangogo.

Sorkari 2019 nung online
ILP portal lapok aser tang train
ajanga aruba non-tribal travelers
asoshi offline forms renemer ta
Sapdanga-i ashi.

Iba online system tajungba
kümdaktsüdar aser maparen
tatemleni arur. ILP nüngdakba
passengers atema exit gates
balaka alitsüla ta pai ashi.

Home minister-isa Sairang
railway station tajungba
akümtsü nüngdakba ashi. Train
shia passengers 250-300 shi
arur ta ketdangsürtemi ashi.

Prime Minister Narendra
Modi-i September 13, 2025 nü

51.38 km Bairabi-Sairang
railway line lapoktsü aser Delhi,
Kolkata, o Guwahati-i train tem
yoka liasü.

Mongulbarnü NF Railways
Deputy Chief Engineer
Harjimal Meena-i Home
Minister Sapdanga dang station
nung mapa teinyakdak
osangtem lemsatep.

Taruba küm ana tsüngda rail
terminal tasen renemtsü aser
tarurtem atema tourist
facilitation centre ka lapoktsü
sentong lir ta Meena-isa ashi.

Sapdanga den Chief
Secretary Khilli Ram Meena,
DGP Sharad Agarwal aser
tanga tongti ketdangsürtem
liasü.

Mizoram nung train nung senzürtem atema ILP tezübaba kümnür

Th Muivah

Dhaka,  Mongputeni/Oct.
15 (Agencies): Bangladesh
nung aliba garment factory ka
nung mi tulu adokba sülen
nisung 16 asüba jangjaogo aser
ano alitsü akok ta ketdangsür
temi ashir.

Nisung tasümang 16
ngutetogo aser DNA tendangba
sülen kinunger nem agütsütsü,
kechiaser parnok majitettsüsa
rongogo, ta fire service ajanga
ashi.

Mongulbarnü Dhaka kübok
Mirpur tesem nung storey pezü
factory kimalen kinungertem
adenshia samar aliba
temeimbatem bushia liasü.

Iba mi ya factory nung
anüngdang teroto meta adok
aser ghonda asem lir remseptet.
Saka anasa chemical
warehouse maneni aronger, ta
ketdangsür temi ashi.

Nisung onsara aliba
Bangladesh nung kitsük-kirong
lendong tulu ya mapang shia
ataloker, kong safety standards
tashi mait aser ki o jen mejungi
lir. Küm ishika tsüngta kitsük-
kirong lendong nung nisung
noklang aika süogo.

Mongulbar aonung 9:00 ako

tashi Mirpur nung aliba
chemical warehouse nung mi
ya junga meremsepteti liasü, ta
osangtem ajanga ashir.

Fire service ketdangsür temi
mi ya koba ki nungi tenzükar
meshiteter.

Tenük kuli alirtemi ashiba
agi,  chemical warehouse
nungya bleaching powder,
plastic aser hydrogen peroxide
yua liasü, aser item oset ajak
yagi mi tali jangrudaktsür.
Plastic ya mi nung arongdang
mokozü tamajung adoker.

Nisung t imba mokozü
tamajung ajanga asü aser ki
indang kilem kishi shibanger
liasü, ta fire service ajanga
ashi.

Asürtem ya mokozü
tamajung saoker idangjisa süa
alitsü südi, ta Fire service
director  Mohammad Tajul
Islam Chowdhury ajanga ashi.

Police aser mitkar ketdangsür
temi tang tashi factory aser
warehouse indang kibur bushitsü
meranger, ta Chowdhury-i
osangbener dang ashi.

Warehouse ya ozüng agi
mela aliba ama lapoka liasü asü
masü ta bushisüngdangba

mapang lir ta pai ashi.
Chemical warehouse ya ozü

department nungi fire safety
clearance mesüra licence
meshia mali, ta fire service
ajanga ashir.

Northern Dhaka nung aliba
ketdangsür temia iba
warehouse ya lapoktsü atema
occupancy certificate mesüra
licence meliasü ta jangjatsüogo.

Kinungertem nüktzü yima
mi agi rongsar aliba ki kima
noksa amer adenshia liasü.

Bangladesh nung industry
lendong tulu ya akhi mapang
nungi ataloka arur.

2021 küma chiyongtsü aser
tajemtsü indang factory ka
nung mi adoka nisung 52 asü
aser 20 yirua liasü. Iba factory
ya ozüng alema yanglu aser
emergency exit meliasü ta
bushisüngdanger temi ngutet.

2019 nunga iba ama kitsük-
kirong lendong ka atalokba
nung kiyimer kibong densema
nisung 78 asü.

2013 küm Dhaka anasa
garment factories aliba storey
ti Rana Plaza building ka
chirepa nisung 1,100 dak tema
asü.

Bangladesh garment factory mi lendong nung nisung 16 asü
Quetta, Mongputeni/
October 15 (Agencies):
Pakistan aser Afghanistan na
arrtsü nung Bodhbarnü
asendenshir rara adoka civilian
aser sepai ter dak tema
tepsetogo. Hopta tatemi linük
ana tsüngda raratepba sülen
tensa mejungi aliba mapang tang
ano asendenshir raratep
tenzükogo.

Linük ana tsüngda arrtsü km
2,600 lir aser idaki security
forces tem tsüngda mapang shia
mangatettep adoka arudar, saka
Taliban-i 2021 küm sorkar
atsüngba sülen hopta tatemi
raratepba ya ajak dang
tesashitiba liasü.

Afghan Taliban-i ashiba agi,
Pakistan nunger sepaitemi
Bodhbar anepdang Spin Boldak
district amakba sülen civilian ter
dak tema tepset aser noklang
dak tema yirutsüogo. Kasa
mapang nung Pakistan-i ashiba
agi, Spin Boldak den arrtsü nung
aliba Chaman district nung
Taliban sepaitemi civilian pezü
yirutsüogo.

Tanga tatalokba ka nung
Pakistan kübok Orakzai district
nung sepaitem aser
telungpurtem khatepba sülen
Pakistani paramilitary sepai trok
khaset aser trok yirua liasü, ta
security ketdangsür anati
Reuters dang ashi.

Sepaitemia telungpur teku

khaseta liasü, ta parnoki ashiba
den, telungpurtemi taoba hopta
Pakistan sepai 11 tepsetba sülen
iba tesem meita aoba mapang
lendong ya ataloka liasü, ta
shisem.

Orakzai nung mangatettep
adokba dak sendakba nung
Pakistan military-i telangzüba
magütsü saka Pakistan-i Spin
Boldak amak ta shia Kabul-i
parnok aitsüba ya magizüki
liasü.

Islamabad-i, Afghan Taliban
administration dang telungpurtem
azüoktsü atema takhangba
agütsüba sülen kidanger linük ana
tsüngda tawa mangatettep
adokogo. Item telungpurtem ya
Afghanistan nung amendaker
inyaksangshir aser parnok yagi
Pakistan tali amak tenzükogo, ta
Islamabad-i shia arudar.

Kasa mapang nung Taliban-
i, osang tai prokshia Afghanistan
anema inyaksangshiba atema
Pakistan military aitsüogo aser
iba den parnokisa arrtsü nung
parnok rongshiba aser ISIS den
sendaka aliba telungpurtem
jenokdaktsüba atema Pakistan
aitsüogo.

Kidanger linük ana raratepba
sülen arrtsü nung crossings aika
shibangogo aser iba ajanga
shishilembaba balala dak
kongshia khu bener aliba
garitem aika arrtsü nung
anendena lir.

Pakistan aser Afghanistan na
Bodhbarnü maneni raratep

Antananarivo, Mongputeni/
Oct. 15 (Agencies):
Madagascar nung lanurtemi
anir hopta ishika longkak aita
aruba sülen Tir Andry Rajoelina
nungi yimten tashi rakzükogo ta
elite military unit ajanga ashi.

Mongulbarnü tir aliba ki kima
nungdaker, mitkar temi sorkar
ka kumtettsü aser küm ana
tsüngta elections agitsü, ta
CAPSAT chief Col Michael
Randrianirina-i ashi. Paisa
electoral commission ama
tongtipang democratic
institutions tem anentsüogo.

Gen Z protesters tem ya
temelenshi nung shilem agitsü,
kechiaser iba movement ya
yimtong nung tenzük, anungji
parnoki akhangba asenoki
akumtsübotsüla, ta pai ashi.

Tir Rajoelina atsüngdokba
atema sepaitem aser longkak
aitertem benjongteper ama linük
yimtiba Antananarivo nung
nisung meyirijang aika adenshia
nisan ayiptena liasü.

CAPSAT mesüra Personnel
Administration and Technical
and Administrative Services
Corps ya Madagascar nung
tashi tulutiba aliba military unit
lir.

Rajoelina yimsüsüba
mendeni 2009 nung arudang iba

unit yagi pa bhukuma liasü, saka
Honibarnü longkak aitertem den
aden.

Madagascar indang
constitutional court ajanga Col
Randrianirina ya linük indang
lenir tasenba ta sangdongogo,
saka tir indang office nungi
sangdong ka nung pa tang tashi
lenir lir ta ashi aser mitkar tashi
amshia sorkar atsüngdoktsü
merangba aitsü.

Rajoelina ya kong aliar
memetet, saka "military
personnel aser politicians" temi
pa takum agitsü merangba sülen
"safe place" ka nung jenoka lir
ta pai ashi. CAPSAT-ibo iba
ama mera agiba nung shilem
agia mali ta ashir.

Tir ya French military
aircraft ka nung linük nungi
ainshiogo ta osang kari ashir.

Linük tesem ajunga nung
tajemtsü tzü aser power
shibangba timtem anema
lanurtemi anir longkak aitba
sülen mepetmesü ya hopta ana
tejakdang tenzüka liasü.

Longkak aitba tali akum aser
unemployment tali akumba,
ochimashi mapa kanga inyakba
aser takum süa alitsü jenjang
tasak akumba mechi Rajoelina
indang sorkar dak temulung
masüba sayua liasü.

Longkak aiter aser security
forces tsüngta raratepdang
nisung 22 asü aser 100 dak tema
yiru, ta UN-i ashir saka
Madagascar sorkari item osang
ya olulu nung ajemdaker lir ta
ashi.

Tir Rajoelina ya entrepreneur
aser taoba mapang DJ liasü,
aser pa ya Madagascar asoshi
tasen tenzükshir ama repranga
liasü.

Pa arishi küm 34 asüdang tir
kuma Africa nung lenir
tanubosang nüngja angu aser
küm pezü yimsü sür ano 2018
election nunga takok ngua liasü.

Ajisüaka sorkar
ketdangsüba mapa nung par
kinunger aser tembar tem
shimok aser ochimashi mapa
inyak ta tai tongloktsüba sülen
nüburtemi pa dak temulung
melemi akum.

Opposition temi pa tir
menden nungi atsüngdoktsü
asoshi vote magütsüdang
Rajoelina-i national assembly
shibangtsü merang, saka takok
mongutet.

Mongulbarnü ozüng
yanglurtemi pa tir menden nungi
atsüngdoktsü atema vote 130-0
agüja liasü. Par Irmar party
züngsem temia pa anema vote
agütsü.

Madagascar mitkar temi yimten tashi rakzükogo

Jerusalem, Mongputeni/
October 15 (Agencies):
Bodhbarnü nungi teyari bena
aliba truck tem Gaza-i ao
tenzükogo, aser Hamas puri pur
aroer tasümangtem dak
sendakba nung mangatetep aliba
bentetba sülen Israel-ia Rafah
crossing lapoktsü atema renem
tenzükogo.

Hamas puri tasümang kanga
meyilongi agütsüba agi Israel-i
Rafah ya shibanga ayutsü aser
teyari ajemtsütsü amokmerena
liasü.

Ajisüaka Hamas puri
manger mesangwa tsüngda
tasümang tali meyipa agütsüogo
aser Israel security
ketdangsürtemi Bodhbarnü
ashiba agi, Gaza nung alirtem
atema Rafah lapoktsütsü asoshi
renemdar. Ano tanga
ketdangsür kati, teyari bena aliba
truck 600 Gaza-i yoktsü ta ashi.

Hamas puri Hombarnü
tasümang pezü agütsü aser
Mongolbarnüa pezü agütsüogo,
ajisüaka Israel nunger
ketdangsürtemi ashiba agi,
tasümang ya kabo parnoki pur
aoba Israel nunger masü.

Tang tashi mebenteti aliba
ken o tongtibangtem den
tasümang meyipa agütsüba ken
o yagi ceasefire atema
tenangzüktepba yanglur aliba
raksatsütsü akok.

Yimjung atema

tenangzüktepba nung shilem
balala benokyonga aoba
mapang Hamas pur disarm
asütsü aser Gaza parnoki
azüoker aliba toktsütsü asoshi
inyakteptsü densema lir,
ajisüaka Hamas puri iba
takhangba ya magizüki lir.

Ceasefire benokba sentong
nung Gaza ya koda yimsü
asütsü, international force temi
Gaza azüoka alitsüba aser
Palestinian state ka
kümtettsüba densema lir.

Hamas puri pur aoertem
tasümang metsürka tang tashi
Gaza nung lir aser tasümang ya
karbo angutsü kanga tasak
asütsü. Item tasümangtem
bushitsü atema international task
force ka nem nongloktsüogo.

Tenangzüktepba kübok
Israel-ia rara nung tepsetba
Palestine nunger telungpur 360
tasümang meyipa agütsütsü
nangzüktepogo. Palestine
nunger tasümang 45 bo
Mongolbarnü agütsüogo aser
parnok maitsü jangjatsü
merangdar, ta Palestinian health
authorities-i ashi.

Iba rara ajanga Gaza nung
timtem tekangshi tulu
adokdaktsüogo aser iba tesem
nung alirtem ajak amai pei
talidak ki toktsür jenshiogo, ya
tzür agi nüburtem menepogo
aser health dak sendakba nunga
mepetmesü tulu adoker lir.

Teyari abenba truck tem Gaza-i ao tenzükogo

"Chipo tajungtiba-ia chiyungtsübo
magütsütsü."

B I L E M D A N G A N G

Mongputeni/October 15,
2025 (Agencies): Cape
Verde-i kidang goal 3-0 agi
Eswatini akokba sülen parnok
ya World Cup tongtetba linük
tilatiba rongnung tanabuba
kümogo.

Iba asaya akokba sülen
parnok par telok nung
Cameroon jakdang temaba
jenjang nung tembanga 2026
World Cup atema qualify süogo.

Praia nung asaya nung
Dailon Livramento-i asaya
tanabuba shilem tenzüker
mapang tatsüka tsüngda Cape
Verde atema mezüngbuba goal
idaktsü aser mapang tatsüka
dang lir Willy Semedo-i
tanabuba goal idakja liasü.

Asaya nungsa mapang
apuloktsür asayaba mapang
defender tejen Stopira-i par
team atema tasembuba goal
idakja parnoki asaya koka liasü.

Cape Verde ya Atlantic
tzüyim nung asetkong 10 agi
kümtetba linük ka lir, kong
nütsüng yongsük 525,000 tera
agi majung lir. Cape Verde ya
1975 küm Portugal nungi nüjiso
angu aser parnok mezüngbuba
2002 küm Japan aser South
Korea na nung asayaba mapang
World Cup nung asayatsü atema
merangdanga liasü.

Kümtem tsüngda iba team
yagi Africa Cup of Nations
(Afcon) nunga parnok tashidak

alia kanga junga asaya arudar,
aser 2013 küm mezüngbuba
asayaba mapang aser 2023 küm
parnok quarter-finals tonga
asaya liasü. World rankings
nung parnok tang jenjang
70buba nung lir.

Iceland, shirnok 2018 küm
Russia nung World Cup
asayaba mapang asayaogo,
parnok dang WC nung asayaba
linüktem rongnungi Cape Verde
dang nungi nütsüngyongsük agi
tajemba lir.

Taoba ita kidang goal 1-0 agi
Cameroon akokba sülen Group
D nung parnok temaba jenjangi
atu aser tanungba asaya ana
nungi ka danga kokra Canada,
Mexico aser United States nung
asayatsü aliba World Cup nung
asayatsü atema maongka
angutsü ta jangjar liasü.

Bodhbarnü parnok qualify
asütsü maongka liasü, saka
Libya den goal 3-3 agütsür
kasasa nung tambang. Iba
asaya nung parnok goal ana agi
tesülen liasü saka meyipa tur
goal kasasa aküm aser ano
parnoki mapang apuloktsür
asayaba mapang goal ka
idaktsü saka offside kümdakja
magi aküm.

Ajisüaka Praia nungbo
parnoki Eswatini kokogo aser
parnok ya taruba küm WC
atema qualify asüba Africa linük
trokbuba kümogo.

Dimapur, Mongputeni/
October 15 (TYO): Japukong
Youth Organisation-i ayongzükba
5buba All Nagaland Dr.
Imkongliba Ao Memorial
Volleyball Trophy Bodhbarnü
DDSC stadium, Dimapur nung
tenzükogo.

Asayamung lapokba sentong
nung alakteta jaoker ama o
jembiba mapang Dimapur
Municipal Council (DMC)
Chairman Hukheto Yepthomi-i
iba asayamung takok ngua
ayongzükba atema asayamung
ayongzükba committee nem
tenüngsang agütsü aser iba
asayamung ajanga nüburtem
sportsmanship tanüla agi
longjemdaktsür ta ashi.

Yepthomi-isa, iba amala
asayamung ya telongjem aser
teka amteper inyakba tatishitsü
ama lir aser iba ajanga state
ajunga nung loktitem tesendaktep
akangshitsür, ta ashi. "Lokti nung
tesendaktep akangshitsü atema
asenoki longjemer inyaktsüla. Iba
amala sentongtem ajanga
yimjung, telongjem aser terenlok
ajungketer," ta pai ashi.

Asaya dak temelenshi bener
arutsütsü tashi aliba indang
jembiba mapang chairman-isa,
saisabong yagi nüburtem
ajungmesoba nung tongtibang
shilem agia aru ta ashi. "Tatalokba
balala ajanga saisabong yagi
aremzüka inyaktsü sayuba
nguogo. Nagaland nung lanurtemi
tejangraba aser sempet aliba
sayuogo, aser bendanga agüja
meranga inyakba ajanga parnok
ya tangar asoshi nükrangdong
kümogo," ta pai ashi.

Yepthomi-isa, lanurtem dang
tokteptsü atema dang masü saka
jurila terenlok, discipline aser lokti
tesunep atema saisabong nung
shilem agitsü ajungshia liasü.
Paisa, saisabong yagi oshi aser
sobaliba kecha mebendanger, ta
ashi.

Sentong nungsa asayartem
tenangzüktepba agiba sentong
asayamung ayongzükba
committee züngsem
Moanungsang-i achaayanga
agi, aser iba sülen asayamung
tenzükba sangdonga liasü.

Iba sentong atema chief
host ji Minister, Tourism &

Higher Education, Nagaland
Temjen Imna Along aser

co host ji Dimapur Municipal
Council (DMC) Councilor,
Lanuchuba Imchen liasü.

Ajak senteper taküm iba
asayamung nung team tekui
shilem agidar. Group 1 nung
MH-10, Street Boys Club,
Blind Spikers Akuluto VK,
Vision Club Niuland lir aser
Group 2 nung Changtongya
Volleyball Association,
Chienino Brothers Kiruphema,
United Changki,  Southern
Angami Sports Association
aser Shikaho Memorial Club
Akuluto  lir.

Asayamung lapokba
sentong ya DABA youth
director Maongtoshi Longshir-
i sarasademer tenzük, JYO tir
Limayanger Imchen-i lokti
pela agizükba o jembi aser
Vinika Yepthomi-i special
presentation ka agütsü.

Bodhbarnü asayamung
nung mezüngbuba asaya MH-
10 aser Street Boys Club,
Pangti na asayaba MH-10-i
25-7, 25-7 agi kokogo.

5buba Dr. Imkongliba Ao Memorial Volleyball Trophy tenzükogo Cape Verde tang mezüngbuba
World Cup atema qualify süogo

5buba All Nagaland Dr. Imkongliba Ao Memorial Volleyball Trophy Bodhbarnü DDSC stadium,
Dimapur nung asayaba noksa nung angur.

Mokokchung, 15 Oct (TYO):
XXVII MDFA Trophy tenzüker
tanü agi anogo ananübuba yangi
Imkongmeren Sports Complex,
Mokokchung nung mezüng
asaya Telongjem FC aser Super
Seniors FC na asayaba,
Telongjem FC-i goal 3-0 agi akok
aser tanabuba asaya N.U
Lumami aser Thunder Bolt FC
na asayaba, Thunder Bolt-i goal
2-0 agi N.U pur madak takok
angu.

Mezüng asaya Telongjem FC
o Super Seniors FC na asayaba,
goal asempronglaji 1st half nung
dang idaktsü. Mezüng goal aser

tanabuba goal-ji Telongjem nungi
Jersey No. 10. Singdoulien
Khongsai-i minute 17 & 30 nung
kaka yok aser tasembuba goal-ji
Jersey No. 9. Tarepnungsang-i
minute 34 nung idakja iba asaya
Telongjem-i goal 3-0 agi Super
Seniors madak takok tulu angu.

Tanabuba asaya N.N
Lumami o Thunder Bolt FC na
asayaba, Thunder Bolt-i 1st half
minute 11 dang or lia Jersey No.
10. Shaomoi-i goal ka agütsü aser
tanabuba goal ji 2nd half minute
68 nung Thunder nungi Jersey
No. 17, Phopang Jolim-i idaktsü.
N.U Lumami-ia kanga meranga

asaya, saka parnoki goal kata
meküptokteti asaya mapang
tematok.

16th October nü nikong 1:00
ako nungi tenzüka mezüng asaya
Chargers FC vs Sangpang FC
na asayatsü, aser tanabuba
asaya yaküm champion KSUM
vs Team Gilgal na 2:30 nungi
asayatsü.

Iba asayamung ya
Mokokchung District Football
Association-i kümshi lanurtem
football asaya tsütsü ajungshitsü
nükjidong yur ayongzüker, joko
taküm agi küm 27 buba kayonga
arur.

XXVII MDFA Trophy 2025 osang
Kohima, Mongputeni/
October 15 (TYO):
Bodhbarnü 25buba NSF
Martyrs' Memorial trophy nung
Chedema Village Youth
Organisation (CVYO)-i
defending champions Sechü
Zubza FC (SZFC) koka final
tongtetogo. Iba asayamung ya
Indira Gandhi Stadium nung
asayadar.

Asayamung nung
mezüngbuba semi-final ya team
ana tsüngda kanga toktepba
asayaba sülen CVYO-i asaya
mekoki aliba nungi meyipa tur
goal 2-1 agi takok ngua liasü.

SZFC-i parnok kechiba
defending champion aji sayua
asaya tenzüker minute 10buba
nung Lalminglu Vankal ajanga
mezüngbuba goal idaktsü aser

asaya tatemtsü tashi goal
mechi-i kanga junga nokdanga
asaya. Ajisüaka mapang
apuloktsür asayaba mapang
CVYO atema Benjamin-i goal
ka idakja goal kasasa aküm.

Atakzükja aliba mapang
tashi nung goal kaka dang
idaktsüba sülen extra time
asayaba mapang T Zemik-i
minute 109buba nung CVYO
atema tanabuba goal idakja
parnoki asaya kokogo.

Iba asaya atema Wangpang
Konyak, MLA & Advisor Social
Welfare match patron liasü aser
pai T. Zemik nem player of the
match naroküm agütsü.

October 16 nü 2buba
Semifinal @ 4:30 pm:

Nagaland United SC vs
Anal Lenruwl Tangpi.

NSF MM Trophy: Chedema VYO-i
Sechü Zubza koka final tongtetogo

